
MATERIAIS

Sentar por grupos en semicírculo.

Dereitos sociais e ambientais

Simulación dun debate

A actividade implica traballo en pequenos grupos, dramatización, análise, reflexión e 
construción de consensos sobre asuntos como:
-  A utilización sustentable dos recursos mariños.
-  O dereito dos pobos indíxenas á súa cultura e ao desenvolvemento.
-  Explorar conflitos existentes entre os dereitos sociais, culturais, económicos e ambientais.
-  O dereito dos pobos a dispor libremente da súa riqueza natural.

A actividade divídese en tres partes: 
o  A primeira parte (30 minutos) é unha pequena introdución á propia actividade e aos 
   temas abordados. 
o  A segunda parte (60 minutos) é a simulación dunha reunión na que se valora a petición 
   presentada pola tribo Makah á Comisión Baleeira Internacional (CBI) para poderen 
   retomar a caza das baleas. 
o  A terceira require un mínimo 1/2 hora para a deconstrución da experiencia.

Fonte:
http://www.coe.int/en/web/compass

Adaptación da actividade:
“Makah whaling”

1ª PARTE. INTRODUCIÓN
1. Explicar que esta actividade se relaciona con dereitos ambientais e culturais. 
   Baséase na solicitude feita pola nación Makah nos anos noventa á Comisión Baleeira 
   Internacional (CBI) para podere retomar a caza de baleas e na oposición que a esta 
   solicitude manifestaron diferentes organizacións.

2. Contar a historia dos Makah (ver Información complementaria).

3. Introducir os asuntos abordados nesta actividade. 
   Pedirlles aos participantes que suban ou baixen (estirarse ou encollerse) de estar 
   de acordo ou en desacordo coas afirmacións. Ler as afirmacións unha a unha:
   ~ "Os costumes dos pobos deben ser respectados sempre que non violen os 
      dereitos humanos."
   ~ "Debemos respectar o dereito de cadaquén a escoller libremente o que comer: 
     se queren ser veganos, vexetarianos ou comedores de carne."
   ~ "A comida debía ser producida utilizando métodos amigos do medio natural."
   ~ "A cría de animais non debería incluír métodos crueis como a creación intensiva 
     ou formas crueis de sacrificio."
   ~ "As tradicións culturais son moi importantes para os diferentes pobos e deben 
     ser respectadas."
   ~ "As baleas non deben ser cazadas, aínda que sexa con obxectivos culturais."
 
Un dos obxectivos desta actividade é que os mozos se confronten coas limitacións das 
súas perspectivas culturais e axudarlles a reconsiderar as súas actitudes tocante á 
utilización sustentable da vida salvaxe. 
A caza das baleas é un tema moi emotivo e algunhas persoas poden defender fortes 
puntos de vista. 
É por iso unha cuestión difícil de abordar e resulta un grande desafío. 
O segundo obxectivo da actividade consiste en explorar as capacidades para a toma 
consensuada de decisións. 

 2ª PARTE. A SIMULACIÓN
A tribo dos Makah pesentou unha solicitude ante a Comisión Baleeira Internacional (CBI) 
para retomar a caza das baleas e que varios grupos ambientalistas se opuxeron. 

1. A simulación consiste nunha reunión entre catro grupos, organizada pola CBI:
a) Os Makah, que queren presentar o seu caso para retomar a caza das baleas.
b) Alianza do Alto Norte é unha organización que representa os cazadores de baleas e 
   de focas. A Alianza do Alto Norte apoia os Makah.
c) Protectores do Mar é unha organización que combate a violación das leis, 
   regulamentos e tratados internacionais que protexen as especies mariñas salvaxes. 
  Opóñense á solicitude presentada polos Makah.
d) Greenpeace, activistas ambientais que se opoñen á caza das baleas.

2. A análise centrarase en catro cuestións esenciais:
- A caza das baleas debe ser permitida?
- Pode a caza das baleas ser considerada como un caso especial cando se trata dunha  
  tradición?
- Se a caza das baleas fose permitida, a que nivel pode selo?
- Que tipo de xestión será necesaria?

3. Dividir o grupo en 5. Distribuír os cartóns. Dar 30 minutos para que os grupos debatan
   a información e preparen a súa posición tocante á solicitude dos Makah.

4. Cando os grupos estean preparados, reúnense no plenario. Os representantes da CBI 
  organizan a reunión, que debe durar sobre 60 minutos. O seu obxectivo é compartir 
  información, discutir os problemas presentados e chegar a un acordo.

5. A CIB inicia a reunión cunha pequena introdución sobre dereitos humanos e de 
  protección ambiental, a modo de encadramento da sesión. A tribo Makah terá logo 
  ocasión de expoñer o seu caso. 

6. Despois comeza o debate.

7. Tras o debate, pásase á "análise e avaliación" da actividade.

 3ª PARTE. REFLEXIÓN E AVALIACIÓN
A complexidade das cuestións abordadas nesta actividade implica que debe ser 
preferiblemente realizada cun grupo maduro e con boas capacidades de análise. 
Tanto a información que hai que asimilar como o texto dos cartóns implica un certo 
nivel de coñecemento sobre dereitos humanos e terminoloxía ambiental. 
Aconséllase dividir a actividade en dúas sesións e deixar algún tempo para que os 
participantes se prepararen e reflexionen sobre as diferentes cuestións.

Pedir que os grupos reflexionen sobre o proceso de debate e sobre as posibilidades de 
chegar a un consenso.
 -  Foi difícil desempeñar papeis diferentes?
-  Que foi o máis interesante que aprendestes?
-  Cales foron os mellores argumentos? Os que apelaban ás emocións ou os que
   presentaban razoamentos lóxicos e pragmáticos?
-  Foi difícil entender o outro lado da cuestión? E aceptalo?
-  Na vida real, ata que punto é difícil aceptar prácticas culturais dos outros que os 
  participantes consideran crueis, incomprensibles ou inmorais?
-  Cando o choque cultural se torna discriminación?
-  É difícil ser aberto en relación coas diferenzas culturais?
-  A globalización conduce necesariamente a perdas culturais? 
-  A cultura modificada é unha cultura perdida?
-  Debemos pensar nas transformacións culturais como un proceso positivo?
-  As reivindicacións legais de dereitos son normalmente resolvidas nos tribunais. 
   Pensades que é unha forma xusta de resolver cuestións de dereitos?
-  Que debe ter prioridade: o dereito á alimentación e á vida ou a protección ambiental
    e a preservación das especies?

Antes de rematar a sesión, pódese volver facer unha rolda de "sobe e baixa" 
para ver se as persoas mudaron de opinión en relación con este asunto, 
repetindo as mesmas cuestións da primeira parte.

INDICACIÓNS PARA O FACILITADOR
Prestar atención á terminoloxía utilizada e asegurarse de que os participantes 
comprenden o significado de todos os termos e conceptos, como por exemplo:
 
Pobos indíxenas
Non hai distincións, duras e crúas, que nos permitan definir, sen ambigüidade, os pobos 
indíxenas.
Dunha forma xeral, dise que son os descendentes dos pobos que orixinalmente 
ocupaban as terras antes de que os colonizadores chegasen e antes de que as 
fronteiras se establecesen. 
Son sempre marxinais en relación co Estado e, normalmente, son tribais.
 
O principio de precaución
O principio de precaución di que "cando unha actividade ameaza con prexudicar a saúde 
pública ou o ambiente deben ser tomadas medidas preventivas, mesmo se as relacións 
causa-efecto aínda non foron demostradas cientificamente". 
Este principio inclúe actuar tamén en situacións de incerteza, avaliar alternativas para 
actividades potencialmente perigosas e máis métodos participativos de toma de decisións.
 
Sustentabilidade
En 1989 a Comisión Mundial das Nacións Unidas sobre o Medioambiente e o
Desenvolvemento, definiu no chamado informe Brundtland o desenvolvemento 
sustentable como "o desenvolvemento que vai ao encontro das necesidades do 
presente sen comprometer a capacidade das xeracións futuras de satisfacer as súas 
propias necesidades". 
"Utilización sustentable" é un termo aplicable só para os recursos renovables e significa 
a utilización do recurso nunha proporción que estea de acordo coa súa capacidade de 
renovación. Existe un principio mundialmente acordado para a utilización sustentable dos 
recursos naturais do mundo baseado en probas científicas e en informacións obxectivas.

INFORMACIÓN COMPLEMENTARIA
A tribo Makah
O pobo dos Makah vive nunha reserva na punta noroeste da península Olympic, no 
estado de Washington, nos EUA. Actualmente a reserva ten preto de 27.000 ha.
O censo de xullo de 1999 informa que a tribo está composta por 1.214 membros, aínda 
que só 1.079 viven na reserva. A taxa de desemprego na reserva é de 
aproximadamente 51 %. Case o 49 % das familias na reserva teñen rendementos 
clasificados por baixo do nivel federal de pobreza, e o 59 % das vivendas están 
consideradas por debaixo da media. Malia esta descrición desoladora, as tradicións 
son moi fortes e moitos dos Makah que acaban o ensino superior regresan á reserva 
a traballar para a tribo, na clínica local e na escola pública.

Dereitos humanos, a cultura e o ambiente
O Pacto Internacional dos Dereitos Económicos, Sociais e Culturais declara que:
1. Todos os pobos teñen o dereito a dispor de si mesmos (...) e a asegurar libremente 
o seu desenvolvemento económico, social e cultural.
2. Todos os pobos poden dispor libremente das súas riquezas e dos seus recursos 
naturais, sen prexuízo das obrigas derivadas da cooperación económica, fundada sobre 
o principio do interese mutuo e do dereito internacional. 
En ningún caso poderá un pobo ser privado dos seus medios de subsistencia.

Dereitos das baleas
En 1981, a Comisión Internacional da Balea decidiu permitir a caza desta especie para 
a subsistencia dos aborixes. Está definida como a "caza das baleas co propósito de 
consumo polas comunidades aborixes levada a cabo ou en nome dos pobos aborixes, 
indíxenas ou nativos con fortes lazos de comunidade, de familia, sociais e culturais 
relacionados cunha continua e tradicional dependencia da caza das baleas e da súa 
utilización".
En 1982, houbo unha moratoria tocante á caza da balea gris en vías de extinción. 
En 1994, estimouse que a poboación de baleas grises se recuperara xa ata os 21.000 
individuos e foi retirada da Lista de especies en vías de extinción nos Estados Unidos.

Cartón da Tribo dos Makah
A vosa función é presentar o caso dos indios Makah, que viven na costa noroeste da 
América do Norte. Nesta actividade, debedes conxugar os vosos coñecementos e 
experiencia coas seguintes citas que retiramos da páxina dos Makah:

~ "As cerimonias, os rituais, os cánticos e as historias da caza das baleas foron pasando 
 de xeración en xeración e mantidas vivas, malia que xa van alá 70 anos dende que a 
 última foi cazada. Referímonos a unha estrutura social que medrou arredor da caza. 
 Actualmente algúns dos indios Makah traballan na pesca do salmón, véndeno a unha 
 fábrica de peixe local, malia que o vello sistema de repartimento entre a familia e os 
 amigos existe aínda."
~ "Foron as operacións industriais de caza da balea levadas a cabo polos europeos e 
 polos americanos as que esgotaron as existencias de baleas. Cando o Goberno 
 estadounidense decidiu finalmente tomar as medidas ambientais necesarias, os Makah 
 tamén se viron obrigados a parar coa caza. Agora, aumentaron as asistencias e chegou 
 a un número que é considerado histórico (21.000 exemplares) e as baleas foron retiradas 
 da Lista de especies en perigo de extinción dos EUA."
~ "A mocidade Makah dálle agora cada vez máis valor a unha identidade baseada na 
 propia cultura e historia. Participar dunha cultura cunha gran tradición é un privilexio que 
 poucos mozos e mozas dos EUA coñecen."
~ "Nós non imos cazar baleas grises con fins comerciais… por moito que circulen por aí 
 contos de que llelas pensabamos vender aos xaponeses. O noso obxectivo é unicamente 
 preservar as nosas tradicións e asegurar a nosa subsistencia. Na nosa solicitude pedimos
 permiso para cazar cinco baleas, e non podemos asegurar que as vaiamos cazar todas. 
 Seremos un elemento colaborador na certeza de que a balea gris nunca máis volverá a 
 formar parte da lista de especies en perigo... A tribo é a primeira en recoñecer a 
 necesidade de impor límites na caza… Vainos no sangue e nos nosos valores."
~ "Os Makah van á pesca en pequenos barcos costeiros. Aínda non decidimos a 
 tecnoloxía que imos utilizar. As nosas opcións inclúen: un vello arpón de man, tal como 
 era utilizado antigamente, ou unha versión modificada cunha granada na punta, como 
 os que son utilizados na caza da balea franca boreal en Alaska."

Cartón da Alianza do Alto Norte (1/2)
A Alianza do Alto Norte é unha organización paraugas que representa os cazadores de
baleas e de focas do Canadá, Grenlandia, Illas Feroe, Islandia e Noruega, así como a 
varias comunidades locais. 
A Alianza do Alto Norte dedícase a traballar polo futuro das culturas mariñeiras e pola 
utilización sustentable dos recursos mariños mamíferos. 
Nesta actividade, debedes unir os vosos coñecementos sobre dereitos humanos e 
sobre as cuestións ambientais coas citas que seguen tiradas da páxina Alianza.

~ "Os Makah xa cazaban baleas hai 2.000 anos, moito antes de que os imperialistas 
 brancos chegasen, ávidos de cazar baleas por causa do aceite e de todo o que era 
 importante para eles, e destruísen o tradicional modo de vida dos Makah."

~ “Os Makah agardaron pacientemente a que este recurso se renovase. Agora que 
 finalmente isto aconteceu, os rostros pálidos mudaron de opinión e pretenden prohibir 
 calquera utilización deste recurso e negarlles os seus dereitos."

~ "As diferentes culturas nunca van chegar a un acordo sobre que animais son especiais 
 e cales son bos para comer. No norte de Noruega as persoas teñen unha relación 
 especial co parrulo Eider, mentres que en Dinamarca, calquera honrado comerciante 
 vende a peituga deste parrulo como unha delicatessen. Así pois, a afirmación "as baleas 
 son diferentes", lévanos a unha importante cuestión: "Diferentes para quen?"

~ "A caza das baleas, igual que a caza de focas, é permitida sempre que sexa levada a 
 cabo por pobos indíxenas e sen fins comerciais. Mais isto é inxusto:
  - Adoitan ser forasteiros quen definen o que é ou non "indíxena". 
  - Asociar a caza de baleas e de focas a un modo de produción non comercial é unha 
    forma de lles negar aos pobos o dereito a definir o seu propio futuro.
  -Ningunha cultura é estática, mais esta política contra os cazadores de baleas é, de feito,
   un intento de "conxelar" a situación, de converter unha cultura en desenvolvemento nun 
   museo estático. 

Cartón da Alianza do Alto Norte (2/2)

~ "Parece que o comercio é considerado agora como unha cousa mala pola maioría 
dos gobernos participantes na Comisión Baleeira Internacional. Con todo, non deixa 
de ser irónico que este punto de vista sexa presentado polos gobernos que son 
normalmente os grandes defensores do comercio libre." 

~ "Aparentemente, a algunhas persoas vailles ser negado o aceso ao mercado  mundial 
 e, no caso de que queiran participar da economía mundial, non será xogando o xogo 
 segundo as súas regras, mais si segundo as regras dos forasteiros."

~ "A situación actual ou estratexia afastarse das baleas son difíciles de defender con 
 argumentos lóxicos. Hai moitas prácticas na agricultura, na pesca ou na silvicultura
 que son claramente non sustentables, mais non se lle prohiben á industria."

Segundo o informe do Consello da Europa, do 12 de xullo de 1993, sobre os mamíferos 
mariños: 
~ "Os mamíferos mariños son parte dos recursos vivos dos ecosistemas dos océanos. 
 Deben ser protexidos sempre que estean ameazados e só debe ser permitida a súa
 caza cando se teña a certeza de que o número de seres existentes o permite. A caza
 pode ata ser necesaria para evitar a sobrepoboación e os desequilibrios nos 
 ecosistemas mariños."

~ "A caza das baleas é un bo exemplo do modo como a cooperación internacional pode
 transformar unha situación de explotación excesiva nunha de utilización sustentable. 
 A cooperación internacional non é perfecta, mais pode e debe funcionar."

Protectores do Mar
Protectores do Mar é unha organización non gobernamental (ONG) sen ánimo de lucro 
que investiga, documenta e combate a violacións das leis, regulamentos e tratados 
internacionais que protexen as especies mariñas de vida salvaxe. 
Debedes xuntar os vosos coñecementos coas citas que se seguen, tiradas do web de 
Sea Shepherds:
 
~ "A verdadeira razón dos Makah para presentar esta petición é saberen que o quilo de
  carne da balea vale 80$ no Xapón. Unha balea vale cerca dun millón de dólares”. 
~ "Autorizar os Makah a cazar cinco baleas tería repercusións para milleiros de baleas,
  pois Noruega, Rusia, Islandia e o Xapón están moi atentas ao precedente que este
  asunto poida sentar. No caso de que a solicitude dos Makah sexa aceptada acabaría
  coa credibilidade dos EUA no movemento internacional da conservación mariña."
~ “Cómpre atopar un equilibrio entre o respecto ao dereito histórico dos pobos para  
  manter as súas tradicións ancestrais e o de manter os intereses de conservación e 
  protección das baleas.”
~ “En 1995 houbo fortes críticas á caza da balea gris por parte de Rusia, pois sóubose
  que a súa carne non sempre estaba a ser consumida polos pobos indíxenas, senón
  distribuída tamén en granxas de raposos para a produción de peles.”
~ "As culturas cambian. Os esquimós do norte de Alaska son agora economicamente moi
  diferentes das persoas que cazaban baleas hai un século. A explotación do petróleo
  supuxo contaminación, disturbios e novas poboacións para Alaska, pero trouxo tamén
  moito diñeiro para as poboacións locais. Cazar con helicópteros e motos de neve non
  encaixa moito coa definición do que é ser aborixe."
~ "Mentres se continúa a debater a emotiva cuestión de se reiniciar ou non a caza
  comercial das baleas, cada ano morren centenas de baleas, golfiños e marsopas, sen
  que case ninguén repare, nas cacerías aborixes."
~ "No contexto da vida salvaxe, o principio da precaución declara que, cando non se
  coñece o impacto dunha acción sobre unha especie, debe concederse o beneficio da
  dúbida, evitando a acción ata que se probe que non traerá custos ou perdas 
  inaceptables."

Cartón da Greenpeace
Simpatizantes de Greenpeace en todo o mundo avogades por acadar un mundo máis
 sustentable. Debedes unir os vosos coñecementos sobre dereitos humanos e sobre as
 cuestións ambientais coas seguintes citas, tiradas da vosa páxina:

~ "As baleas continúan en perigo, malia a moratoria imposta pola comunidade
  internacional en 1986. O método máis eficaz para a súa preservación sería a creación
  de santuarios ou áreas nas que a caza das baleas estea prohibida, non temporalmente,
  senón para sempre."
~ "É extremadamente difícil determinar con precisión o número real de baleas existente.
  O tamaño da maioría das poboacións de baleas coñecido ten una marxe de erro de máis
  ou menos o 50 %. Dado que os cambios suceden moi de vagariño, é case imposible
  saber se unha poboación está a medrar ou a diminuír nun prazo de estudo curto.
  Con todo, non hai dúbidas de que a principal causa do declive das poboacións é a caza
  comercial de baleas."
~ "Persoas de todo o mundo de moitas culturas no planeta consideran as baleas como
  seres sagrados e defenden cada especie como unha nación soberana en si mesma,
  merecedora de respecto e de protección." 
~ “Vístase como se vista, cazar baleas é un asasinato, e o asasinato é reprobable”.
~ "As baleas non son seres humanos, pero non son menos cós humanos. A mentalidade
  que acepta matar baleas superponse coa mentalidade que acepta o xenocidio de seres
  humanos considerados «inferiores».
~ "Nun sentido profundo, os mamíferos mariños merecen o recoñecemento, se non de
  dereitos humanos, cando menos si de «dereitos humanísticos».
~ "Greenpeace non apoia ningún programa de caza das baleas. Non se opón á caza das
  baleas como forma de subsistencia. Nos casos en que haxa factores comerciais,
  estaremos na primeira liña da fronte de loita contra esta práctica."
~ "Se a proposta de autorizar a caza de 5 baleas grises fose adiante, innúmeras tribos
  en Canadá e Alaska dirán «Se eles poden cazar, nós tamén queremos».
~ "As baleas grises, que migran enormes distancias cada ano, proporciónanlles gozo a 
  toda as persoas que as observan no mundo enteiro. Só moi brevemente nos seus 
  percorridos pasan polas augas dos Makah."

Cartón da C.B.I.        (1/2)
 A Comisión Baleeira Internacional, CBI,  é un organismo internacional creado no 1946 coa 
finalidade de regular a caza e o comercio de cetáceos, composta na actualidade por 88 
países. En 1982 determinou a fin da caza de baleas con fins comerciais, que é efectiva 
dende 1986.
A vosa posición sobre a solicitude presentada polos Makah é neutra. 
A vosa función é a de  fornecer información sobre a lexislación relativa aos dereitos 
humanos e ambientais e mediar na reunión. 
A vosa tarefa, como mediadores, é asegurar que a reunión non fuxa do tema e clarificar 
calquera falsa noción ou malentendido. Debedes axudar a que os grupos esquezan as 
diferenzas que os separan e que exploren os aspectos en común, de modo que poidan 
chegar a un consenso sobre as seguintes cuestións:
  - A caza das baleas debe ser permitida?
  - Pode a caza das baleas ser considerada como un caso especial cando é parte 
    dunha tradición cultural?
  - Se se permite a caza das baleas, a que nivel?
  - Que tipo de xestión sería necesaria?

Inicio:
o  Comezade por darlles a benvida aos participantes na sesión. 
o  Nun par de minutos,  establecede o tema de debate: "a tribo Makah solicita autorización 
  para cazar cinco baleas por ano", e sinalade os principais aspectos  ambientais e morais 
  que se atopan en cuestión. Consultade para isto os documentos fornecidos. 
o  Presentade dunha maneira clara a estrutura do debate e a xestión dos tempos.
Desenvolvemento: 
o  Comezade dándolle a palabra aos Makah para que expliquen as súas razóns para 
  reiniciar a caza das baleas. 
o  Posteriormente e con orde irédeslles dando a palabra oas outros grupos e 
  conducindo o debate. 
Peche:
o Logo de 40 minutos de debate comezade a facer sumario.

Cartón da C.B.I.        (2/2)
A executiva da CBI é a encargada de conducir a sesión, de levar conta dos 
tempos, dar e retirar a palabra, presentar a cuestión ao comezo e facer resumo 
da cuestión e posicións no medio e ao remate.
Os dous grupos a favor (PRO) e os dous grupos en contra (CON) preparan as 
súas presentación de motivos ao plenario nos tempos e modos determinados 
pola mesa no debate. 

Axentes e orde de intervención:
~  A Comisión Baleeira Internacional
~  A tribo dos Makah. PRO-1
~  Sociedade de preservación das Baleas e dos Golfiños. CON-1
~  A industria. PRO-2
~  Greenpeace. CON-2
~  Observadores / Gobernantes (opcional)

Información que NON se lle comunica aos grupos:
No caso de se xogar cun grupo de observadores, son eles quen toma a decisión.
De non haber grupo de observadores: a CIB procede á votación

  10´             REPARTO DOS ROLES. CARACTERIZACIÓN E ORGANIZACIÓN DOS GRUPOS

   5´              INICIO DA SESIÓN

  15´             1ª ROLDA. PRESENTACIÓN DE POSTURAS  X 3 MINUTOS CADA GRUPO

  10´             OS GRUPOS REÚNENSE PARA CONTRAARGUMENTAR

  15´             2ª ROLDA. CONTRAARGUMENTACIÓN  X 3 MINUTOS CADA GRUPO

   5´              OS GRUPOS REÚNENSE PARA PREPARAR CONCLUSIÓNS

  10´             3ª ROLDA. PRESENTACIÓN DE PROPOSTAS  X 1 MINUTO CADA GRUPO

   5´              TOMA DE DECISIÓNS. PECHE DA SESIÓN


